
ЁЛЫН ТАЙГА

	Би одоо далан найман настай. Намайг арван настай байхад, миний өвөг эцэг ерэн гурван настай байж билээ. Яг тэр үед «Ёлын тайгын» тухай надад ярьж байсан зүйл тодхон санагдаж байна. Харин тэр үед ярьж байсан зүйл одоо эргэж санахад зуун тавиад жилийн өмнөх юмыг ярьж байсан байх нь ээ. Миний өвөг аавын эрүүний цагаан буурал сахал нь хоёр төө урт, ханхар өргөн чээжтэй, хянга өндөр хамартай, духанд нь суусан гүн үрчилгээг тоолбол даруй найм хүрдэг сэн. Ерэн гуравтайдаа ийм л хүн байсан юм. Аав минь бүх насандаа ядуу зүдүү амьдралтай байжээ. Би ч өөрөө хувьсгал үүсэх цагийг хүртэл өдрийнхөө хоолыг чүү чамай олж амиа арай ядан тээж явсан юм.

	Би бүр арван настайдаа баян Арвижихынд зарцлагдаж өвөг аавынхаа хамт амьдарч байлаа.

	Хөгшин эцэг минь, зөөлөн юмны хэлтэрхийгүй, надад хатуу ааруулын хагархайгүй, ам хуурай хонох шөнө, бишгүй нэг тохиолдох л доо.

	Тэр жилийн зун юмсан. Аав бид хоёр гурав дахь шөнөө хоосон хонох боллоо. Нас дээр гарсан хөгшин аавыгаа хоосон хонож байгааг нь хараад, хэчнээн өрөвдсөн гэж санана. Бүр гайхахдаа би гуйлга гуйхаар шийдэж, жижиг бор бортогоо бариад баяны гэр рүү гүйлээ. Намайг бортогоо бариад үүдэнд зогсож байхыг харсан, Арвижих баяны эхнэр юун сав бариа вэ? гэж ширүүн гэгч асуулаа. Би юу ч хэлж чадсангүй, бортогоныхоо оосроор оролдож байх зуураа саяхан идэж дуусаад тогоонд нь үлдсэн тарган хонины мах, зэрлэг сонгинын таатайхан үнэр ханхалсан, хоолны нь үлдцийг харж, өөрийн эрхгүй гарч ирсэн шүлсээ дэмий л залгив.

	— Хүүе чамаас юм асууж байна шүү? гэж эзний эхнэрийг галынхаа хайч руу ойртоход маргаашийнхаа сүүг гэж дөнгөж хэлээд айж хатавч тийш ухарлаа. Хоёр хоногийн ундны сүү гэж бортого сүү өгдөг байлаа.

	— Юуны чинь маргаашийн сүү, золигийн зогсож байгааг гэж авгайн аашлахад миний нүүрээс гал бутарч гуйлга гуйсан маань ямар ч хэрэггүй боллоо гэж сэтгэл зовсондоо гардаг юм билүү дээ гэж эргэлзэж байтал гэрийн эзэн баян Арвижих намайг хараад өрөвдсөн ч юм уу,

	— Хөөрхий минь юу хийх вэ дээ. Хажид минь юухан хээхэн өгчих л дөө гэв. Ийм өрөвчхөн үг үүний түрүүнд баяны амнаас дуулж яваагүй болохоор урам зориг ороод:

	— Буянтай эзэн минь ээ! хөгшин аав хоосон байгаа л даа гэж хамаг үнэнээ хэлж дуусаагүй байтал, тараг хийж өг гэж зарц хүүхэндээ хэлээд эзний эхнэр өөрийнхөө гараар надад хонины хөл мах өгчих нь тэр шүү.

	Би баярлахдаа арай л хашхирсангүй. Эзнийхээс яаж гарснаа ч мэдсэнгүй гүйсээр харив.

	Аав минь аль хэдийн унтахаар хэвтжээ.

	Гэлээ ч их л баяртай өндийж миний авчирсан юмыг нүдэндээ итгэхгүй бололтой удаанаар харлаа.

	Би энэ хооронд эзнийхээс яаж гуйсныгаа, юу гэж хэлснийгээ хүртэл үг хаялгүй хэд дахин ярьж амжлаа. 

	За тэгээд хониныхоо махаар огтлон авч, галын гэрэлд түргэн гэгчийн хөшиглөж аавдаа аягахан шөл төдхөн хийж өглөө. Өөрөө бортоготой таргаасаа амтархан ууж их л сэтгэл дүүрэн дүнгэр дангар ярьж гарлаа. Сүүлийн хэдэн жил намайг тэжээх гэж зүдэрч, миний төлөө үргэлж санаа зовж явдаг өвөг аавыгаа ганц удаа ч баярлуулсандаа учиргүй баярлаж, хонины гуя өг гэсэн өглөгч эзнийхээ тухай, ууртай харамч авгайгаас айж сандарсан тухайгаа дахин дахин ярихад өвөг эцэг минь:

	— Баян хүмүүс гэдэг чинь хар амиа бодсон улс, нэг удаа ч яах вэ, ядарсан бид хоёрыг баярлууллаа. Ер нь тэд чинь улам баяжихын төлөө бодолхийлж шунаж байдаг юм. Шунал ихэдвэл юунд хүрдэг тухай нэг домгийг чамд ярьж өгье гээд ярьсан нь:

	— Дээр үед нэг нутагт сувдаг Цагаан гэж цадиггүй баян хүн байжээ. 

	Таван мянгаад хоньтой, хоёр мянгаад үхэртэй, мянга гаруй адуутай юм. Нэг айлд их хөрөнгө шүү. Сайхан газар ч нутагладаг байж. Хангайн сүрт уулс дүнхийж оройд нь мөнх цасан гялтганана. Ийм уулнаас сэрүүн тунгалаг ширүүн урсгалтай гол эх аван урсана.

	Уужим сайхан хөндийгөөр баяны олон сүрэг налайж хэдэн мянган үхэр, адуу ойролцоо нутгийг тал бэлгүй бүрхэж, зарц ядуус тэр их малын дэргэд эзэн хүнээс илүү адуулан манавч зурх сэтгэл нь хоосон хонгио ажээ. Тэд борви бохирох чөлөөгүй сувдгийн ажлыг хийвч жилдээ нэг төлөгний хөлстэй байж чаддаггүй ажээ. Сувдаг Цагаан төдий олон хүнийг аль болохоор хөлс хүчгүй ажиллуулж, улам баяжиж, орчлон дэлхийд ховорхон баян болох гэж өдөр шөнөгүй бодсоор байжээ.

	Энэ нутагт Ёлын хад гэж өндөр хад байжээ. Асар их дээгүүр нисэгч өвчүү цагаан ёл шувуу ямар газар амьдардаг гэж бодно. Оройд нь хааяа үүл хурж байдаг өндөр уулыг тэг дундуур нь зүсээд, ханан хадаар өнгөлсөн юм шиг харагддаг элгэн улаан ганга, өндөр хясаан дээр амьдардаг юм.

	Тэр ханан хясааны тэхий дунд тавцан байх шиг нам газраас харагддаг байжээ. Яг тэр тавцангийн ирмэг дээр өвчүү цагаан ёл сууж байхыг хаврын орой нар жаргахаас өмнө харж болно. Хааяа өглөөний нарнаар харагдана.

	Ёлын хясааны ёроолоор зун бол сайхан ногоон ширэгтэй, хага ташсан хүйтэн булгийн хөлөөр, дардан зам зурайжээ. Тэр булаг өвлийн цагт овойж тошигноод цаг үргэлжийн устай байдаг юм.

	Аянчид, алс холын замчид үдэлж өнжихөд таатайхан газар байдаг сан.

	Энэ замаар сүлжих явуулын хүмүүс хоногийн яриа, замын сонин болгож олон малт баяны тухай, Ёлын гурван эрдэнийн тухай, шагшин цуурхана.

	Ёлоос жилдээ нэг аргамж, нэг сүх, нэг нохой ийм гурван эрдэнэ гардаг гэж ярилцана. Үүний аль нэгийг ялангуяа нохойг олж харсан хүн юу л бодож чадвал, түүнийхээ хирээр баяжна. Ийм нэг яриа хэдийнээс юм бэ дээ? Амнаас ам дамжин яригдсаар үйлийн үргүй үнэнд тооцогдож байжээ. Түүгээр ч барахгүй тэр баян ёлын тайгатай байсан, энэ баян эрдэнийн сүхтэй байсан гэдэг яриа тэр цагтаа ихэд дэлгэрсэн байлаа. Ёл, ногоо цухуйхад гурван эрдэнээр өндөглөөд намрын дунд сард өөрөө идчихдэг гэнэ гэж цуурах сан нь дэндүү юм сан ажээ. Баяжихын тухай ёлын тайгын итгэлтэй энэ үг сувдаг Цагааныг олон жил тарчлаасан ажээ. Тэгээд тэр нэг жилийн хавар ногоо цухуйхаас эхлэн зуны дунд сар хүртэл өдөр болгон өндөр ганга ёлын хадыг ширтэн, ямар нэг юм бодон чилэхийг мэдэхгүй гөлийн суух болжээ. Ингэж суухдаа ёлыг хэчнээн ч юм бэ дээ харсан байлгүй.

	Харин харах болгондоо сувдаг баян санаа алдаж удтал уулзаагүй ямар нэг холын төрөлтэйгөө сая учрах мэт элгэндээ хоёр гараа зөрүүлэн ганцаараа ярьж, заримдаа бүр үүлгэртэж царайд нь тэвдсэн шинж тодорно. Тэгээд халзан толгойноос нь хүйтэн хөлс чийхарч надад...тэнгэр бурхан минь ёлын тайгыг хайрла. За өөр ч юу хэлэх вэ! гэж шивнэдэг болжээ. Гэртээ харьж хоол ундаа цадтал идээд, тухтай амарч хэвтэхдээ ч баяны нүдэнд өндөр ганга хясаа харагдаж, түүний дундах тавцан дээр мушгирсан эрдэнэт сайхан цалам, хурц гэрэл цацруулж нүд гялбуулам уран сүх, эд бүгдээс бүр онцгой хилэн хар үстэй, үснийхээ үзүүрт алт мөнгөн сортой сэтгэлд ормооргүй хөөрхөн тайган халтар нохой, ёлын ийм гурван эрдэнэ бүр зүсээрээ сэтгэлд нь бууж нүдэнд нь цоо ил харагдана. Ямар их гайхамшиг гэгч вэ? Баяны нойр нь хүрэхээ больжээ.

	Зэгсэн сайн архины охийг хэвтэртээ даруулж уувч нойр нь хулжиж гүйцээд өнөөх л ёлын хадан дээр хэдийн яваад оччихсон байдаг боллоо. Орчлонд олддоггүй эрдэнийг цаг алдалгүй ав гэж зүүд нь үргэлж сануулаад байхад баян яаж авахаа хэдийн төлөвлөсөн байлаа. За ингээд зуны дунд сар чиг дөнгөж эхэлнэ. Энэ өдрийг цөхөртлөө хүлээсэн сувдаг баян урьд бэлтгэсэн сонгомол элд үүртэй сур аргамжаа мориндоо ачаад өнөөх ганга хясааны араас шөнө хагаслан авирчээ. Сувдаг баян өглөөний мандах улаан нарнаар хадны яг шил дээр чүү гэж гарчээ. Сонгож олсон газартаа хүрээд мориныхоо татааг тайлж байхдаа түүний гар нь салганаж, нүд нь гялалзан хэчнээн их ядарч байсныгаа баян өөрөө ч таамагласан биз. Миний мөрөөр хүн ороод эрдэнийг олж авахаас өнгөрсөн хэрэг гэж мань баян баяртай бодлоо. Хамгийн сайн гэсэн ургаа хаднаас сураар үхүүлж гогодон зангидаж, нөгөө үзүүрт нь нэлээд хүнд чулуу уяад хадны ирмэгээс доош нь гүйлгэжээ. Хэчнээн ч явсан юм бүү мэд, сурын үзүүрээс уясан чулуу чангаахаа байж, баяны бодлоор сая л өнөө ёлын тавцан дээр хүрсэн бололтой. Тэгэхэд нь за даа тайга нохойг минь бяц дарчхаагүй бол яамай гэж бодоод мань сувдаг өндөр ганга руу сураа дагаж унжганаж явахдаа дахиад хэрхэн гарахаа, замд нь ямар саад тулгарах тухай ер бодсонгүй. Нэг мэдэх нь сувдаг Цагаан нэг сайхан дэвсэг дээр амьд мэнд хэвтэж байжээ. Ийм аз хүнд нээрэн ховор тохиолдох байхаа, түүний дэргэд тасарч унасан сур нь хөврөлдөн хэвтэнэ. Битүү манан өндрийн оройг хучжээ. Энэ тухай юу ч бодсонгүй. Бэртээгүй мэнд бууснаа тэнгэр бурхан өршөөж гэж бодоод, гайхамшигт ёлын гурван эрдэнийг эрж эхэлжээ. Хааш хаашаа гэрийн буурины хиртэй газар зүү байсан ч олмоор эржээ! гээд өвөг аав минь залхуу нь хүрсэн бололтой хэл нь ээдэрч нүдээ анилаа.

	— Тэгээд яав аа олоо бол уу? гэж асуухад

	... Ээ эцэг чинь, худлаа юм чинь ямар юмаа олох вэ? тэгээд уулын оройд унасан манан арилж огторгуйд үүл юү ч үгүй ёстой арчсан цар шиг тунгалаг болжээ. Нар аль хэдийн жаргахаар баруунаа тонгойсон байж. Хүн болоод өнөөдрийнх шиг тийм ажил нэг ч хийж үзээгүй сувдаг цөхрөнгөө бартал эрээд олсонгүй гэдэс нь хонгинож амттайхан хоол, сүүтэйхэн цай нэхэж байгаа бололтой. Ядарсан сувдаг аргаа барж дээшээ харахад өөгүй мөлгөр элгэн хясаа сүндэрлэж тэртээ доор уужим хөндийд өөрийн нь хэдэн мянган хонь ярайж харагдана. Үргэлж хэтийг зорьж уйгагүй урсагч голын сэргэлэн дэнж дээр өөрийн нь том цагаан гэр ёстой оюун өнгөт тэнгэрийн мөнгөн сар шиг харагдаж өөрийн эрхгүй нүдийг нь булаалаа. Баян өнгөрсөн 40 гаруй жил яаж амьдарсныгаа бодоод цуу үгэнд молиго үнхэж, одоо ямар байдалд орсныгоо мэдлээ. Гэнэт мөс шиг өөгүй мөлгөр эгц хадыг самардаж хүнээс гармааргүй гашуун дуугаар хашхирч хэчнээн ч өдөр бархирсан бэ, хэн мэдэх вэ дээ. Хожим 2 сар болсны дараа хатаж гүйцсэн сурын өөдсөнд хахаж амь тэмцэхдээ хясаа руу нисэн талийгаач болсон биеийг нь булгийн ойролцоогоос олжээ. За шунал ихдэхээр шулам болно гэдэг чинь энэ дээ. Сувдаг Цагаан ингэж талийгаач болсон юм. Хэдий ядуу ч гэсэн ардтайгаа санаа нэг байж сайныг дагаж, мууг жигшиж үнэнч шударга явбал зовсон хүнд жаргах цаг заавал ирнэ гэж өвгөн аав минь ярьж билээ. Удалгүй өвөг эцэг минь ч нас барж, би үнэнч шударга явъя гэж санаж ажил хийж, амь зууж байтал цагийн байдал өөр болж эрх чөлөө хувьсгалтай золгох нь тэр. Одоо би урьдын Арвижих баяны зарц биш, тэр чинь зүүд шиг санагдана.

	Цэцэрлэг хот 1957 он

	 

	
УУЛГАМЧ

	 

	Зуны дунд сар билээ. Жаал хүү Баясгалан ойд гарч гүзээлзгэнэ түүхээр явжээ. Эхлээд ов нь хүрч идсээр, сүүлд нь лаазаа дүүргэх гэсээр байтал нар жаргажээ. Тэгээд гэрийнхээ зүг алхаж явтал тэртээ доор лүглийж харагдах ногоон хушинд нэг хүн авирч байгаа харагдав.

	Үгүй ер үдэш болсон хойно түүхий самрын төлөө хуш модонд авирч үйлээ үздэг энэ хүн хэн болоо? гэж бодсоор өнөө том хушны доор ирээд харжээ. Үдэш болоод ч тэр үү? авирч байсан хүн нь харагдсангүй. Харин хуш мод ганхаж байв. Жаал хүү Баясгалан «Хүүе! хүн гуай, самар болж уу?» гэж асуугаад хэн болохыг нь мэдэх санаатай. 

	— Хүүе! гэж чанга хашхиртал, хушны мөчир тасхийж хугараад нэгэн том хүн өндөр хушны оройноос эргэлдсээр заавал ч үгүй асгын гүн гав руу тархиараа гударч унаад зөвхөн хоёр гутал нь цухуйж харагдав. 

	Модноос ниссэн тэр хүн уул хадыг цуурайттал хашхирсан тул жаал хүү ухаан алдталаа айж хөлийнхөө чадлаар гүйж харьжээ. Тэгэхдээ хүн амь тэмцэж их өвдөхөөрөө тэгж их хашхирдаг байх гэж санажээ. Тэгээд гэртээ ирмэгцээ хушинд авирч гарсан хүнийг сочоогоод хадны гавд хавчуулчихлаа гэж айлынхаа хүмүүсийг сандраагаад өөрөө замчлаад эргээд иржээ.

	Өнөөх асгын завсар руу шагайж харсан хүмүүс баавгай, баавгай байна. Ямар том баавгай вэ? гэж дуу алдацгаан тэр доор нь агнажээ. Баавгай аминдаа хүрэхээр ийм л уулгамч амьтан гэнэ.

	1959 он


ХАРТАЙ ХҮН

	 

	Манай нутгийн малчин Лувсан тээр жилийн намрын дунд сарын сүүлчээр ойрхон шиг аянд явах болжээ. Тэгээд өдрийн турш тэрэг тоногоо бэлтгэж, орой болж үхэр хотлох үеэр шарнуудаа барьж уях зуур утсаар дөр хийгээд хөтөлсөн ч тасдахааргүй тийм зөөлөн хамартай, монголын томхон хүрэн шар нь алга байжээ. Лувсан тэр оройдоо ойролцоо хот айлын үхрээр эрээд олсонгүй.

	Маргааш нь үүр дөнгөж хаяармагц дурангаа өвөртлөөд, буугаа үүрээд, аяга цай ч ууж чадсангүй, морио эмээллэж унаад шарын эрэлд гарчээ. Тэгээд ойр хавийнхаа дов толгод, жалга хунхаар нэг нэггүй нэгжиж эрээд олсонгүй. Тэгээд нар жаргаснаас хойш гэрийн зүг урамгүй гэлдэрч явах зуураа хаа хамаагүй хэсэг модны хаяанд хүрэн шараа байхыг нь харжээ. Дэргэд нь давхиад очвол модноос уяатай ажээ.

	Бэлчээртээ явсан шарыг, бодвол хүн л модноос уядаг байгаа даа гэж сэтгэлд нь хар буугаад, нэгэн мэргэн арга тархинд нь оржээ. Энэ ч лав хулгайч л уяа шүү дээ гэж бодоод унаж явсан морио эмээл хазаарыг нь мулталж тавьчхаад, хэдэн чулууны дундах нэгэн хонхорт буугаа бариад нууцхан суужээ. За тэгээд хулгайчийг хүрээд ирэхээр нь малгайг нь унатал буудаад, бариад авдаг хэрэг гэж их л айхавтар арга бодоод өнөөх хонхортоо суугаад байжээ. Тэгээд бүтэн өдөр, шөнө сахиад хулгайчийн барааг харсангүй. Лувсан хэдийгээр өлсөж чилэхийн бэрхийг эдлэвч өнөө шөнө л учир ургана байх гэж санаад хоёр дахь шөнөө бас л нүд цавчилгүй сахихаар шийджээ. Ингэж Лувсан гуайг агуу их ажил ухаалаад, арын хэсэг модны ёроолд сууж байхад нь ар гэрийн нь газар үүнээс илүү ярвигтай ажил гараад байжээ.

	Лувсангийн унаж явсан морь нь эмээл хазааргүй адуундаа ирээд эзэн нь сураггүй болсон тул хүрэн шарын эрэл дээр Лувсанг эрэх ажил гарчээ.

	Айлын нь хоёр хүн цөхрөлгүй эрсээр яваад шөнө болсон хойно хүрэн шарын дэргэд хүрээд иржээ. Мань Лувсан онгорой бярдаан буугаа барихын сайнаар бариад «Зүгээр ч үгүй хоёр хулгайч юм аа» гэж бодоод тэдний яриаг сонссоныхоо дараа, аль нэгний нь малгайг салтал хил буудах юм шүү гэж боджээ.

	Гэтэл ирсэн хүмүүс нь айлын нь хүмүүсийн дуу мөн байх бөгөөд «За шар нь ч хамагчаараа модны гишүүнд тээглэснээс биш уяатай ч юм биш» гэж ярихыг нь чагнаад юун өнөөх хулгайчийг хий буудах хаа байх билээ. Дэмий гайхахдаа хий ханиалгаад босоод иржээ.

	Шөнө дундын хирд малчин Лувсан гуай хүрэн шараа эмээллээд уначихсан шиг хотынхоо хоёр хүнтэй намтраа ярьж инээдэм болсоор гэрийнхээ гадна ирэхэд эцгийнхээ инээх чимээ, хүрэн шарынхаа мөөрөх дуугаар, сэтгэл нь зовж суусан хүүхдүүд нь гэрээсээ уралдан гарцгааж аав аа гэж хашхиралдан Лувсанг тойрч авлаа. 

	 

	
ТЭНГИСИЙН ГОЛД 

	 

	Цагаантнууд хүн ардыг түйвээн, гай гамшиг тарьж байсан үе билээ. Тэнгисийн голоос зүүн тийш хагас өртөө байрлаж байсан Зөвлөлт-Монголын ангиас дайсныг туршихаар орос монгол хоёр цэрэг гарчээ. Тэр хоёр бүтэн хоног хайгуул хийсний дараагаар Тэнгисийн голоос баруун тийш байрлаж байсан дайсны гол хүчийг олжээ. Орос цэрэг тэндээ ажиглаж үлдэхээр, монгол цэрэг нь гол хүчдээ холбоо барихаар буцжээ. Энэ холбоо барихаар яваа цэргийг Цогт гэнэ. Цогтыг Тэнгисийн голын баруун эрэг дээр ирэхэд, хавар цагийн шингэж байгаа нарны гэрэлд, их голын ус туяа татан мэлтэлзэж, том жижиг цөнгийн мөс гялбалзан хөвж явах ажээ. Голын гармыг дайснууд өдөр, шөнөгүй харуулдан сахих тул Тэнгисийн голыг гарамгүй газраар хөвж гардаг байлаа. Голын тэртээ эргийг хэчнээн нарийвчлан харавч өтгөн ургасан бургас харанхуйлж харагдахаас биш сэжиг бүхий зүйл ер мэдэгдсэнгүй.

	Цогт буугаа гартаа өргөж, морио үл мэдэг давиран ус руу ормогц, морь хөл алдан хөвж эхэллээ. Тэгээд Цогтыг голын тэхий дунд хүрч явтал, эсрэг талаас дуугарсан анхны буун дуугаар унаж явсан морь нь усан дотор хавтгайлдав. Мориноосоо салсан Цогт өөртөө хамгийн ойр хөвж явсан том гэгчийн цөнгийн мөсөн дээр гармагцаа эрэг дээгүүр гүйлдэж яваа цагаантантай буудалцаж эхэлжээ. Хаана ч хүрэх чадалтай хөлөг мориноосоо салаад, хаашаа ч харсан мэлгэр их усан дотор, би энд байна гэх шиг цөнгийн мөсөн дээр ил хэвтчихээд буудалцаж байлаа. Ийнхүү хэдэн мөчийн дотор хоёр талаас тачигнаж байсан буун дуу төдхөн нам жим болжээ. Цогт цагаантны дөрвөн хүнийг устгаж, нэг хүнийг шархтуулаад өөрөө гурав хүнд шархтжээ. Цөнгийн мөсөн дээр тэрийн хэвтээд хөвж яваа цэрэг эрийн тэнхээ тасарч ухаан нь орж гаран явахдаа

	— Энэ чинь юу вэ? Уул хөвж явна уу? Нүдэнд нь өртсөн том жижиг цөнгийн мөс хөвж яваа нь өөрийн нь хуарангийн эгнүүлж барьсан олон майхнаа юм уу? ч гэж санана. Гэтэл зуны халуун наранд цохиулан нойрт дарагдаж байхад 

	— Ээж нь, хонио аваад ирээ! Хонио аваад ир гэж тод онгийн нэгэн зүйлээр даллан дууддаг бага нас нь эргээд ирсэн мэт. Эсвэл Тамир голын цэцэгт сайхан хөндий, Суварган хайрхны мөнх цастай орой мөлчийн гэрэлтэх шиг ч тэгэх нь ээ чихний нь хажуугаар, ялаа дүнгэнэж байснаа, уул цураад өөрийг нь дарах шиг болоод эрч нь харьсан дээс мэт эрээлж бараалсан олон бодол алга болж, ариун уст Тэнгисийн голоор алс хэтийг зориод урсав.

	 

	* * *

	Нар цухуймагц боссон Гиймаа бүсгүй, галаа түлчхээд ус авахаар гол руу очжээ. Цөн нүүж байгаа тэнгисийн голоос усаа хутгаад өндийтөл, эрэг рүү түрж тогтсон цөнгийн мөсөн дээрх дэлгээстэй улаан даавуу дээр ямар нэгэн юм хэвтэж байв. Лавлаж сайн харвал, яах аргагүй, хүн хэвтэж байв. Айж гайхсан тэр эмэгтэй гэрийн зүг дуу алдан зугтаах байсан боловч улаан таван хушуутай малгай дэргэд нь харагдах нь хэн гэдэг хүн болох нь даруй танигдаж тэр бүсгүйн зүрхэнд нь хаяад буцахын аргагүй нэгэн үгийг шивгэнэжээ. Гиймаа бүр дэргэд нь ойртон очив. Улаан даавуу биш асгарсан цусан дээрээ хэвтэж байгаа тэр хүн хариугүй хөвөх гэж байгаа цөнгийн мөснөөс эрэг дээр гарах гэж бүх чадлаа гаргасан бололтой. Өрөөсөн гар нь үл мэдэг хөдөлнө. Дэргэдээ ирсэн эмэгтэйг удаан харж байснаа, ам нь ангалзах нь ямар нэгэн үг хэлж байгаа бололтой. Энэ бол магад.

	— Залуу бүсгүй минь? амийг минь авраач гэснээс өөр ямар үг байх билээ гэмээр.

	Гиймаа байдаг хүчээ гарган, өнөөх хүнийг чаргуулдаж эхлэв. Ядахдаа цаадах хүн нь, хоёр гараа өгөхийн оронд баруун гартаа элгэн доорх буугаа атгачхаад, бараг салам буудуулсан шархтай гараа сунгасныг нь яана. Тэр хүнийг арай чамай эрэг дээр гаргавал шархтсанаас гадна осгож үхэхээ дөхөөд, царай нь цайсан байв. Эрэг дээр гармагцаа тэрбээр ойролцоо байгаа бургас руу мөлхөхийг оролдсон боловч чадсангүй. Харин Гиймаа руу өрөвдөлтэй харж, амьсгаадан хэвтэв. Залуу эмэгтэй нэг үе зориглон нэг үг балмагдавч, шархтай цэргийг гэртээ үүрч иржээ. Тэгээд эхтэйгээ элбэлцэн эмийн өвс уулган, дээл хувцсыг солин их л бөөцийлөв.

	Энэ хүний амь бөхтэйг гайхан, ямар ч болсон амь насыг нь дааж, хөл дээрээ бостол нь тэнхрүүлэх арга хайж байтал, гай газар доороос гэгчээр оройн нарнаар газрын гаваас гараад ирэх мэт нэг шархтай хүний хамт хоёр цагаантан ороод иржээ. Шинээр ирсэн шархтай хүн нь тэр нутгийн хүн. Түүний нэрийг Эрэнцэн гэнэ. Эрэнцэн, тэдгээр дээрэмчидтэй ганзага нийлж, олз омгийн хойноос галзуурсан арслангийн дайтай болчихсон хүн байлаа. Тэд орж ирэнгүүтээ өнөөх шархтай цэргийг нэлээд зовоож тарчлаасны дараагаар, Гиймааг эхтэй нь хамт буудахыг завдвал хэвтээгээрээ байгаа Эрэнцэн хориглож зогсоов. Энэ нь сайндаа ч биш, өөрөө тэднийд хэвтэж биеэ тэнхрүүлэх гэсэн санаа байжээ. Хоёр цагаантан ойролцоо Тэнгисийн голын эрэгт нүх ухаж шархтай ардын цэргийг амьдаар нь аваачиж хийв. Эх, хүүхэн хоёрын элэг эмтэрч байгааг Эрэнцэн мэдээд

	— Цаадах чинь замдаа явсан намайг ингэж сэглээд, хүний зэмдэг болгочихлоо. Энүүнд хавьтаж болохгүй. Хэрэв хавьтсан байтугай ойртсон байвал энэ ноёд, та нарын толгойг авна гэнэ. Хүний явдал та нарт ер хамаагүй болохоор мөртөө бай. Харин энэ ноёд одоо яваад үүрээр эргэж ирэх тул, аятайхан хоол унд одоогоос бэлд гэв. Хоёр цагаантныг явсны дараагаар эх, хүүхэн хоёр гэрээс орж гарах зай чөлөөндөө «сууж үхэхээр, явж үхье» гэж шийджээ. Хар нүхнээс шархтай цэргийг арайхийн гаргаж бургасанд нуусан номхон цагаан мориндоо мордуулсан болж Гиймаа дүүрээд, эх нь хөтөлж хэн хүн олохооргүй шигүү бургасны зам жимээр оргон зайлав. Тийнхүү явсаар бүрэнхий үдэш өнгөрч сарны гэрлээр бургас сүлжин явж байтал, — Зогс! гэж хоёр хүн тэдний нүүрт гэнэт тулгарчээ. Айхын ихээр айсан эх, хүүхэн хоёрын нүдэнд авралын тэмдэг болсон улаан таван хушуу, тэдгээр хүмүүсийн малгайнд од адил гэрэлтэн харагдахад, сартай шөнө, алтан нар мандах шиг болжээ.

	1966 он

	 

	
ОРОС ДАРЬ

	 

	Мянга есөн зуун гучин зургаан онд болсон нэгэн хөгтэй явдал миний санаанд удтал хадгалагдсаныг өгүүлье.

	Тэр үед Эгийн даваагаар машины зам шинээр тавих үед хагас тонны машин хөлөглөсөн зөвлөлтийн хэдэн мэргэжилтнүүд, байсхийгээд л давааны баруун зүүн талд гардаг байлаа. Би зуны тэр нэгэн өдөр, яагаад гэрээсээ тэгтлээ холдож, Галуутын гол руу хүрч ирсэн хэрэг вэ? Бодвол гэрийнхээ гадуур урсдаг ус багатай уулын жижиг горхиноос уйдаж зайтай ч гэсэн ус ихтэй Галуутын гол дээр ирж ганц сайн тоглоё гэж бодсон байлгүй. Манайхтай хэдэн гэр айл байсан боловч, миний үе тэнгийн хүүхэд байхгүй болохоор их л уйддаг байв. Тэгээд аргагүйн эрхэнд хань татаж бор нохойгоо оосорлон хөтлөөд очсон билээ. Гэтэл «Хэвтэж байсан цэцнээс, хэсэж явсан тэнэг дээр» гэгчээр санаандгүй явсаар сонин юмтай учирлаа. Тэр сонин юм нь гэвэл Галуутын голд машин суучихсан байв. Би уг нь машиныг очиж очиж шаварт сууна гэж ер санаагүй болохоор хэчнээн голсныг яана. Нэг нь машинаа байдгаар нь пажигнуулж нөгөө нь яаж ч түлхээд гаргаж чадахгүй байв. Машины дөрвөн дугуй бараг далд орох шахжээ. Би түүнийг хараад тэр өдрөө энэ шавраас гарах нь байтугай, хойтон ч гармааргүй юм даа гэж саналаа. Ядахад ойр хавь мод байхгүй чулуу хэчнээн л бол хэчнээн байгаа боловч дан бөөрөнхий чулуунууд нэмэр өгөхгүй байлаа. Манайхны үхэр тэнд бэлчиж байв. Шаварт зоогдсон тэр машиныг миний бор нохой манайхны үхрүүд их л сонирхон харж байлаа. Би дэмий байхаар гэж санаад, машины хойноос түлхэлцэж өглөө. Гэтэл хойд дугуй нь хий эргэж шавраар цацлах тул, миний өмд цамц хэдийгээр хоёр өнгийн юм байсан боловч ялгагдахын аргагүй шавар боллоо. Хувцсаа балиартуулснаас биш, нэмэр огт болсонгүй. Ингэж оролдож байх зуураа голын дэнжээр идээшилж байгаа үхэр сүрэг машины тэвшинд хөврөлдөж байгаа сул хаясан олс зэргийг хармагц, нэгэн сайхан бодол миний тархинд гэв гэнэт тэнгэрээс бууж ирэх мэт орж ирлээ. Би түлхэлцэж байсан машинаа орхиод, юуны өмнө өөрийнхөө номхон хүрэн шар айлынхаа бас нэг хайнагийн шарыг эвий нь олж бариад тэдэн дээр хөтөлж ирлээ. Өнөөх хоёр орос хүн тэр даруй учрыг ойлгов. Урт олсыг хөвж, хоёр шарынхаа хэнхдэгээр битүү оосорлон машинаасаа уяад-хөөг, хөөг гэж чанга хашхираад урагш нь зүтгүүлэв. Машин ч асаж сүртэй дуугарав. Миний хоёр шар ардаа байгаа машины дуунаас үргэж байдаг хүчээрээ бахадмаар сайхан зүтгэж, хагас тонны машиныг суусан шавраас нь суга татаж гаргалаа. Би тэр машиныг ийм хямдхан гаргасандаа сэтгэл их таатай байж билээ.

	Өнөөх хоёр хүний надад баярласныг яана. Тэр хоёр хувцасныхаа шавар шороог арилгах зуураа миний л тухай бололтой нэлээд зүйлийг ярилцав. Намайг ухаантай сайн хүү гэж байгаагаас гарав гэж үү гэж санахаас миний сэтгэл их л аятайхан байв. Тэгээд намайг бор нохойгоо хөтлөөд явах гэтэл, надад гаднаа зураг бүхий битүү төмөр лаазтай юм, бас нэг гоё шар өнгөтэй харандаа, ногоон хавтастай зузаан дэвтэр өглөө. Тэгээд бид зам, замаа хөөв. Би Галуутын гол дээр тоглосонгүй. Гэрийн зүг бушуухан гүйлээ. Бор нохой маань, миний ижил баярлаад амаа байдгаар нь ангайчхаад, хэлээ гарган намайг дагаж харайна. Би бор нохойгоо эзнийхээ баярлахыг бас андахгүй баярлаж байна шүү. Бусад нохой бол ёстой маанаг, хоолны савнууд, ганцхан чи хамгийн ухаантай нохой юм даа гэж замын турш сэтгэлдээ орсон хамгийн сайн сайхан үгээр магтаж явлаа.

	Гэртээ ирмэгцээ Галуутын гол дээр болсон явдлын тухай ярьж гарлаа. Аав маань, онгойлгохын аргагүй битүү лаазтай юмыг үзээд хэчнээн баярласан гээ. 

	— Энэ чинь орос дарь байна. Орос дарь ийм төмөр лаазтай байдаг юм. Ээ дээ, энүүн шиг хүчтэй дарь орчлонд байхгүй. Бууны гол төмөр л мэднэ. Бусдад тус хүргэвэл өөрт түүнээс их ач ирдэг гэж чухамдаа үнэн үг юм шүү. Аав нь дарьгүй болчхоод гайхшаа барж байсан юм. Гэтэл миний хүү олох олохдоо орос дарь олоод ирдэг байна. Намар болохоор буга, өвөл болохоор бодон гахай агнана даа гэв. Тэгээд гал, хөсөөс хол гэж гадаа илүү гэрт, тагийн далд, давхар авдрын ёроолд хийж хадгалав. Би ч яах вэ тэр зун намаржингаа элдэв амьтан уул ус, хонь хурга, бор нохойгоо хүртэл хэдэн арван удаа зурсаар байтал шар харандаа барагдаж хуруунд өртөхөө байгаад, ногоон хавтастай зузаан дэвтэрт зайтай газар үлдсэнгүй, дан зургаар дүүрч билээ. Ингээд нэг мэдэхэд намар боллоо. Аав маань, анд явахаар бэлдэж өөрт байсан жаахан хар тугалгаараа баахан сум цутгав. Дараа нь илүү гэртээ орж, өнөөх таг дарсан лаазтай дарь гэдгээ гаргаж, хэрхэн онгойлгохоо мэдэлгүй хэсэг эргүүлж тойруулж үзсэнийхээ дараа, ямар нэгэн иртэй юмаар цоолох болов. Аавын дэргэд надаас өөр хүн байгаагүй юм. Аавын юу хийхийг нүдээ цавчилгүй бүлтийтлээ харж суув. Гэтэл аав лаазыг дөнгөж цоолмогц тэр лаазанд шингэн юм харагдав. Та минь, та нар манай аавын нүдийг ямар болсон гэж санана. Бараг л аяганы чинээ болсон шиг санагдана. Өнөөх шингэн юм хальж лааз дээгүүр бултайх хүртэл аав бид хоёр таг дуугүй, нэг, үе нэг, нэгээ харж, нөгөө талаар өнөөх лаазтай юмаа айж гайхсан нүдээр болгоомжлон харж их л удаан суув.

	— Тэгнэ ээ тэр. Уг нь орос дарь, гадна талдаа баавгайн зурагтай байдаг юм. Гэтэл энэ маань үхрийн зурагтай байсан юм. Тэгэх нь ээ минь, ийм юм байсан байжээ.

	— Ааваа наадах чинь юу юм бэ гэж намайг асуухад, хөөрхий аав маань надад хэлэх нь байтугай учрыг үл мэдэн гайхахдаа үнэрлэж үзээд, 

	— Санаснаас сайхан үнэртэй эд байна гэж билээ.

	 

	
МАРШАЛЫН ГАРАМ

	1943 оны зун цаг билээ. Орхон гол эх хүний энхрий зөөлөн царай гарган намуун дөлгөөн урсах боловч саяны хэдэн өдрийн орсон борооны дараагаар савга дүүрэн үерлэсэн ажээ. Тийм нэгэн өдөр жаал хүү Батбаяр, Орхон голын зүүн талын дэнжид хонины хишиг өдрийг өнгөрөөж суув. Тэрбээр морио чөдөрлөж тавьчхаад, борооны дараах цэлмэг өдрийн сайханд, орчлон ертөнцийн гоо үзэсгэлэнг нүд тавин, уйдашгүй сэтгэлээр ширтэн сууж байсан юмсанжээ.

	Гэтэл гэнэт битүү нүргэлсэн дуу гарч, чөдөртэй морь нь зүтгэлэн, тарсан хоньд хуйлран үргэв. Батбаярыг сандран бостол, түүний хажууд аль хэдийн гурван тагдгар машин ирж зогсчихоод, дотроос нь гарсан хүмүүс өөрийг нь чиглээд айсуй гэнэ. Тэр хүмүүсийг сайтар ажиглан харвал, дандаа зөвлөлтийн цэргийн хүмүүс байв.

	Тэр үед зөвлөлтийн ялгуулсан улаан арми, германы дээрэмчдээс эх орноо чөлөөлөхөөр амь хайргүй байлдаж байсан ид үе боловч, манай эх орныг бас л амь шигээ хайрлан хамгаалж байсан юмсанжээ. Тэр хүмүүс Батбаяртай элэгсэг дотно мэндлээд Орхон голын гарам дээр ирцгээжээ. Гэтэл үертэй голыг харж цөмөөрөө толгой сэгсрэн хоорондоо олон зүйл ярьцгаав.

	Тэдний дотроос энгэр дүүрэн, олон одон медальтай нэгэн хүний сэтгэл маш дундуурхнаар барахгүй гайхшаа барж байгаа бол уу? гэмээр харагдана. Энэ гармаар үергүй үед машин гарч болдог ганц аятай гарам нь билээ. Гэтэл тэр хүмүүс үерт боогдсондоо болоод, хэрхэх ухаанаа олохгүй хэсэг байцгаав. Гэсэн ч Орхоныг үертэй байгаа цагаар сүлжээд гарчихдаг нэгэн газар тэрүүхэн доор нь байгааг Батбаяр мэдэх тул, тэдэнд аль болохоор заагаад, сайн ойлгуулж чадсангүй. Тэгэхээр нь Батбаяр мориныхоо чөдрийг авч, мордонгуутаа өөрийнхөө хойноос даллаад хэд харайлган өнөөх сүлждэг гарам дээрээ иржээ. Гэтэл өнөөх хүмүүс байран дээрээ зогссоор байв. Батбаярыг дахиад даллан дуудахад олон одонтой дарга, нэг хүний хамт хүрээд иржээ. Батбаяр тэднийг ирэнгүүт, юм ч ярьсангүй, шууд гол руу явж оржээ. Тэгээд Орхон голыг сүлжсээр яваад цаад эрэг дээр нь гараад эргэж харав. Гэтэл өнөөх хүмүүс голын эрэг дээр цөмөөрөө ирснээр барахгүй, нэг хүн хувцсаа хөнгөлөөд, Батбаярын мөрөөр явсаар бүр голын тэг дунд явж байв.

	Энэ нь Батбаярыг, үертэй голд унах аюул гарвал, аврахаар яваа ажээ. Батбаярын ингэж Орхоныг гарсан нь тэр зөвлөлтийн хүмүүст маш их тус болсон билээ. Батбаярын мөрөөр гурван машин саадгүй гол гатлаад, тэдгээр хүмүүс их баярлаж, жаал хүүд талархал хүргэв. Тэдний дотроос олон одонтой өнөөх том дарга Батбаярыг тэврэн сууж, Орхон гол, орчны байгалийг бодлогошрон харж байхдаа, дайтаж байгаа эх орон ар тэр, үр хүүхдээ санааширч суусан бол уу гэж хожим Батбаяр ярьдаг сан. Зөвлөлтийн хүмүүс явах болж олон одонтой том дарга бугуйныхаа цагийг хоньчин хүүд зүүж өгөөд, нэгэн хуудас цаасан дээр хэдэн үг шалмагхан бичиж, мөн өгөх зуураа өөрийгөө зааж, 

	— Маршал, маршал гэж хэлсэн ажээ. Батбаярыг буцаад гол гартал, тэр хүмүүс харуулдан харж байв. Гол гарсны дараа Батбаярыг эргэн харахад, машин цааш хөдөлж бүх хүн гараараа даллах тул, Батбаяр ч тэднийг далд орон ортол, гараараа даллан үдсэн ажээ. Тэр цагаас эхлэн нэргүй тэр нэгэн гарам «Маршалын гарам» гэж алдаршаад, одоо болтол тийнхүү нэрлэгдэж байна. Үлдээсэн бичгийг хожим хойно тайлбарлаж үзвэл:

	«Анд монголын хоньчин хүү чиний ачийг үүрд дурсаж явах болно. 

	Зөвлөлтийн цэргийн хурандаа

	В. И. Маршалов. 

	1943 оны 7 дугаар сарын 9» гэжээ

	Үлдээсэн бичгээс үзвэл тэр хурандаа өөрийнхөө нэрийг Маршалов гэснээс биш, цэргийн маршал цолтой хүн гэж, өөрийгөө хэлээгүй юмсанжээ.

	Тэр цагаас хойш, хорь гаруй жил өнгөрсөн боловч, Орхон Тамирын сав нутгийн «Өрнөл» нэгдлийн алдарт хоньчин Батбаярт зөвлөлтийн хурандаагийн дурсгалын цаг, үлдээсэн бичиг хоёр, одоо болтол нандигнан хадгалагдсаар билээ.

	Цаашид ч гэсэн үе уламжлагдан үр хүүхдүүдийг нь дамжин үүрд мөнх үлдэх болно. Бага боловч энээхэн үйл хэрэг, Монгол-Зөвлөлтийн мөнхийн найрамдлын бэлгэ тэмдгээр ургасан сая сая гандашгүй цэцгийн нэгэн сайхан маш тунгалаг дэлбэ нь юм.

	 

	
ЭЗЭНГҮЙ БЭЛЭГ

	 

	Аав минь нар битүү анд яваад нэг гөрөөс агнаад ирэв. Авчирсан ангаа төхөөрч янзлаад махыг нь майхныхаа гол нуруунаас дүүжлээд бас өнөөх улиг болсон барагддаггүй байрныхаа модыг бэлтгэж татахаар хэдэн үхэр тэргээ хөтлөөд тэртээ мод руу явлаа. Тэр өдөр миний ядарсныг яана. Бүхэл өдрийн турш:

	Бадрах аа! миний хүү гүйгээрэй. Хөшүүрэг модоо аваад ир гэж аав хэлнэ. Эсвэл аль бэ? Бадрах аа миний хүү яваарай. Хөрөө юм уу? үгүй бол сүх аваад ир гэнэ. Ингэж өдрийн турш гүйх хэчнээн их ярвигтай гэж санана. Намрын хонгор өдрийн шар наран шингэхийн өмнө өдрийнхөө хийсэн модыг ачиж, майхныхаа гадна ирэхчээ боллоо. Би маш их ядарч өлссөн байлаа. Чухамдаа аав ах хоёрын хир их ядарсныг бүү мэд. Аав бид хоёрыг тэрэгтэй модоо буулгаж байх зуур ах маань, майхандаа түрүүлж ороод;

	— Хөөе! та нар наашаа ирээч. Энэ сонин юмыг үзээч гэж хашхираад хоёр нүд нь орой дээрээ гарчихсан байв. Аав ахын үгийг нэг их юманд тоосон янзгүй модоо буулгаж дуусаад аажуухан алхална. Би ахыг майхандаа оролгүй үүдэнд нь зогсчихоод:

	Энэ сонин юмыг үзээч гэж сүйд болоод байх гар нь, ямар нэгэн амьтан манай майханд орсон байлгүй гэж бодоод хар эрчээрээ харайлган ааваас түрүүлж ирвэл харин бидний авч явсан том хайрцаг дээр элдэв юм өрж тавьсан байв.

	Бид гурав майхандаа ороод тэрхүү өрж гавьсан үнэ цэнтэй юмыг харж гайхсандаа дув дуугүй зогсоцгоов.

	Аав гэнэт хоёр боодол дүнсэн тамхи байхыг үзээд, өөдөө харж, 

	— Ээ буян нь дэлгэрэг. Ингэж гялайлгах гэж бас байдгаа, хоёрхон хөл махнаас өдий их юм хайрлах гэж байх уу? Энэ махыг цөмийг нь аваад явах нь яав аа гэв. Өөдөө харвал майхны гол нуруунаас дүүжилсэн гөрөөсний махнаас гуя, хаа хоёр алга байгааг сая харлаа. Тамхинаас гадна юу байсан гэж санана. Арваад жин болов уу гэмээр ууттай цагаан гурил, цагариган боов ясан иштэй гоёмсог тонгорог байв. Тэр үед эх орны дайны ид үе байсан болохоор эд бараа ховор байсныг хэлэх үү?

	Хөөрхий аав минь тамхиар тасраад эсэн бусын өвс ногоо татаж үзээд заримдаа ханиалгаж, бараг бүтэж үхэхээ шахдаг сан. Аав маань боодолтой улаан тамхийг арай өөр юм биш байгаа даа гэсэн бололтой нямбайлан задалж үзээд, 

	— Ёстой орос дүнс мөн дөө гэж гаансандаа нэрж авангуутаа энэ хоёр тамхийг татаж дуустал, золигийн муу Герман ялагдаж юм элбэгших байлгүй гэж билээ. Хэн ямар хүн ийм их юм өгдөг билээ гэж ааваас, ах бид хоёр шалгааж гарахад, аав маань бусдад хэлэх нь байтугай, өөрөө мэл гайхаж орхиод, арай л дээд тэнгэр гэнэт ухаан ороод хайрлаагүй бол ямар ч болсон хүн л хайрласан байх гэдгээс өөр багцаагүй байв. Гэтэл удалгүй бидний хооронд жаахан зөрчил бий боллоо. Надад цагариган боовноос илүүхэн өгөөд, ахад өнөөх сайхан тонгоргийг өгдөг байна шүү. Ийм тэгш биш хуваарилалтын дараа миний уур хүрэв. Би тэр даруй өнөөх цагариган боовыг хайрцаг дээр буцааж тавилаа.

	— Яав чи гэж аав гайхан асуув.

	— Энэ тонгорог минийх байх ёстой гэж хэлэхэд

	— Цөөг гэм! ах шигээ том болчхоод мэс хэрэглэж яв гэв. Ахыг харвал их л маадгар шинжтэй, намайг нэрмэж тохуурхсан байдалтай байхыг нь хараад миний уур бүр шатаж орхилоо. Аав ах хоёр энэ эзэнгүй бэлгийн талаар ам уралдан ярьцгаана.

	Үдэш болж аав гөрөөсний махан хуурга хийгээд надад аягалж өгөхөөр нь арааны шүлс гоожин байсан боловч шил хөдлөөд идсэнгүй. Ах маань, хоолоо идэх болгонд өөртөө ба надад модоор нэг нэг халбага зордог заншилтай юм. Тэр орой өнөөх сайхан тонгоргоо гаргаж халбага зоров. Тэр тонгоргоны гялалзсан сайхан өнгөт төмрөөс шөнө боловч гэрэл харагдах шиг байж билээ. Эвхэхдээ тас хийж дуугарах нь хүртэл ер бишийн сайхан санагдав. Өдрийнхөө ажилд ядарснаас болж хоолыг хэчнээн л бол хэчнээн идмээр санагдавч одоо болоход тэр сайхан тонгоргоноос болж хоол хоолойгоор давах юм биш. Уур гомдол хоёроос болж гэдэсний өлсөж байсан хаашаа ч юм бэ? нэг тийшээ тонилсон бололтой. Тэгээд шөнө орой болтол аав тамхиа татаж, ах тонгоргоо илж үзнэ. Энэ хоёр шиг орчлонд жаргалтай хүн тэр шөнө тийм олон байсан гэж үү?

	Би ч яах вэ. Хоол ч идээгүй, боов ч идээгүй ер нь үнэнээ хэлэхэд миний гэсэн юу юу ч үгүй болохоор майхны үүдээр намрын шөнийн тэнгэрт анивалзах гэрэлт дагаан оддыг харах тутам, тэр тонгоргоны эзэн байна гэдэг юутай ч зүйрлэшгүй гавьяатай хэрэг санагдана.

	Аргаа бараад:

	Аль вэ? Тонгоргийг чинь үзье гэв.

	— Хэдэн хуруугаа тайрах чинь дутаад байна уу гэж ах маань их л хэгжүүн хариулав. Шөнө унтахаар ахын хажуугаар хэвтсэн боловч, тонгоргоо ядаж үзүүлээгүй ахын хэгжүүн үгэнд болоод ч тэр үү? дээлээ толгой дээгүүрээ нөмрөөд чимээгүй гэгч нь мэгшин уйлж эхлэв. Гэтэл ахын маань халуун гар надад хүрч өнөөх эрдэнэ болсон тонгоргийг миний гарт атгуулав.

	Чиний наадахыг үзэхээрээ болсон гэж ахын гарыг түлхэхэд, 

	— Үзэх ч өөр хэрэг. Чамд бүр өгч байгаа юм. Гараа мэдээрэй гэж хэлээд миний гарт атгуулах нь тэр. Ахад минь тэр тонгорог хэчнээн хэрэгтэй байсан боловч надад өгье гэж сэтгэл шулуудаа байлгүй. Би тэр удаа шиг ахдаа баярлаж, үзээгүй шиг санагдана. Тэгээд хүсэж мөрөөдсөн тонгорог гарт ормогц түүнийгээ чанга атгаад нам унтчихаад өглөө дуудуулж татаж чангаалгаж баймаажин сая нэг сэрвэл нар дээр хөөрсөн байв.

	Тэгээд тэр намар өнгөрч, өвөлжөөнд буугаад нэлээд удав. Гэтэл идэр ес эхэлж хээр гадаа малд явахад хацар хамраа сайн мэдэж явахгүй бол тун ч ярвигтай цаг ирлээ. Нэгэн хүйтэн өдөр хонь хариулж яваад иртэл, манай гадаа машин харагдав. Гэрт орвол, хэдэн орос хүмүүс сууж байв. Манай гэрийнхэн ёстой л нэг хөл алдталаа, хүндэтгэж байв. Тэднийг явсны дараагаар учрыг сонсвол өнөөх намрын «эзэнгүй бэлгийн» эзэд зургийн оросууд ирчхээд явж байгаа нь тэр юмсанжээ. Манай их аав өглөгийн эздийг сая мэдсэнийхээ дараа

	— За тэр тэгнэ ээ. Орос ах нараас өөр тийм хүн сайтай хүн хаа байх вэ гэж хэлж билээ. Би ч болсон тонгоргоныхоо эзнийг сая мэдэж орос хүний тухай олон сайхан зүйлийг ургуулан боддог. Миний бодол яах аргагүй зөв онож дээ гэж бодох бүр өөрийгөө овоо ухаантай, ямар нэгэн зүйлийг урьдчилан харж чаддаг зөн билэгч хүн шиг санаанд нэг л баяртай байсан хүүхэд цагийнхаа нэг оройг одоо болтол би дурсан санадаг юм. 

	1966 он

	 

	
ШИЛБҮҮР

	 

	Манайх Хүрэмийн голд зусаж байлаа. Би Хүрэмийн голын дэнжээр хургаа хариулж явлаа. Машины баруун зам Хүрэмийн голоор гатлан гардаг тул хааяа нэг машин явна. Тэр өдөр намайг харсаар байтал Хүрэмийн голд нэг машин тулж зогсов. Машинаас хоёр хүн гарч ирээд гол руу ямар нэгэн юм байсхийгээд л шидэх ажээ. Элсээр барьж байсан байшин шүү юм маань ид дуусдагийн даваан дээр хүрч байсныг хэлэх үү? Тэгээд илүү сонирхолтой юм гараад байхад яана гэхэв. Хагас өдрийнхөө лут хөдөлмөрийг аргагүйн эрхэнд хаяад хөлийн хурдаар гүйж хүрвэл хоёр орос хүн загас барих гэж оролдож байв.

	Тэд уургын үзүүрт урт утас уяад, чулуудах боловч, шидэх болгондоо Хүрэмийн голын чулуунд тээглүүлэн татаж чангаасаар байгаад утаа тасалж, дараа нь дахин нэг сарвагар төмөр уяад дахин, дахин чулуудах боловч загас барьж чадахгүй байв. Иймэрхүү аргаар ч Хүрэмийн голоос загас барихгүй шүү дээ гэхээс миний инээд хүрч байлаа. Харин утсаа эвхэж байгаа дуутай дугариг төмөр, хургачин хүнд бол ер бишийн гоёмсог уурга байж болмоор эрээн алаг үзэсгэлэнт модыг маш их шохоорхон харж билээ. Хэрэв би загас баривал тэгж барихгүй л дээ. Бидний зогсож байгаагаас яльгүй уруудаад маш их загастай цооног байдаг юм. Би түүнээс өдөрт хэд л бол хэдийг гаргаж чадна. Нэг удаа том загас бариад гэртээ очтол, загас жараахай алаад лусын хорлол болно гэж ээж маань загнаж билээ. Түүнээс хойш тэр цооногт очиж загасаар нэг их оролдохоо больсон боловч, заримдаа тэсэлгүй очиж үзэх бүр өнөөх цооног хэзээний л дүүрэн загастай байдаг байв. Тэгээд л энэ хоёр хүнд тэр цооногоосоо гараа шургуулаад л загас гаргаж ирэх сэн. Ид шидтэй юм шиг тийнхүү гайхуулах сан гэхээс миний сайрхуу зан хөөрч эхэллээ. Тэгээд би өнөөх дүүрэн загастай цооног руугаа тэр хоёр ахыг аваачих гэж хэл амаа ойлголцохгүй хэчнээн зовсны дараа тэр хоёр намайг юү хийх гээд байгаа хүүхэд бол гэсэн байртай гайхан дагасаар өнөөх цооног дээр очлоо. Би түүнээс өдөрт хэд л бол хэдийг гаргаж чаддаг гэдгээ дээр хэлсэн шүү дээ. Би гартаа том хүүдий бариад загасчин шиг шаламгай оролдож эхлэв. Гэхдээ нэг гартаа хүүдийгээ бариад нөгөө гараа сугаа хүртэл усанд хийж аль дайралдсан загасны хоёр загалмайнаас нь хуруугаараа хавчин гаргаж ирнэ. Удалгүй хүүдий нь дүүрлээ. Тэгээд хүүдийтэй загасаа хоёр орос ахдаа өгвөл намайг их магтав. Би тэднээс хамаагүй олон загас агнасан даа гэж бодохоос их л маадгар байж билээ. Загасны нь хэрэглэлийг өөрийн юм шиг барилж үзэв. Урт эрээн модыг гартаа барьж гайгүй сайн үзлээ. Хургачин хүнд ийм хөнгөн тэгээд ийм сайхан гоё шилбүүр байвал энэ шилбүүрийг өргөсөн цагт л хурга хамаагүй ийш тийшээ явахгүй эргээд л ирнэ. Ийм уургатай байвал байдаг юм. Би түүнээс өдөрт хэд л бол хэдийг гаргаж чадна. Нэг удаа том загас бариад гэртээ очтол, загас жараахай алаад лусын хорлол болно гэж ээж маань загнаж билээ. Түүнээс хойш тэр цооногт очиж загасаар нэг их оролдохоо больсон боловч, заримдаа тэсэлгүй очиж үзэх бүр өнөөх цооног хэзээний л дүүрэн загастай байдаг байв. Тэгээд л энэ хоёр хүнд тэр цооногоосоо гараа шургуулаад л загас гаргаж ирэх сэн. Ид шидтэй юм шиг тийнхүү гайхуулах сан гэхээс миний сайрхуу зан хөөрч эхэллээ. Тэгээд би өнөөх дүүрэн загастай цооног руугаа тэр хоёр ахыг аваачих гэж хэл амаа ойлголцохгүй хэчнээн зовсны дараа тэр хоёр намайг юу хийх гээд байгаа хүүхэд бол гэсэн байртай гайхан дагасаар өнөөх цооног дээр очлоо. Би түүнээс өдөрт хэд л бол хэдийг гаргаж чаддаг гэдгээ дээр хэлсэн шүү дээ. Би гартаа том хүүдий бариад загасчин шиг шаламгай оролдож эхлэв. Гэхдээ нэг гартаа хүүдийгээ бариад нөгөө гараа сугаа хүртэл усанд хийж аль дайралдсан загасны хоёр загалмайнаас нь хуруугаараа хавчин гаргаж ирнэ. Удалгүй хүүдий нь дүүрлээ. Тэгээд хүүдийтэй загасаа хоёр орос ахдаа өгвөл намайг их магтав. Би тэднээс хамаагүй олон загас агнасан даа гэж бодохоос их л маадгар байж билээ. Загасны нь хэрэглэлийг өөрийн юм шиг барилж үзэв. Урт эрээн модыг гартаа барьж гайгүй сайн үзлээ. Хургачин хүнд ийм хөнгөн тэгээд ийм сайхан гоё шилбүүр байвал энэ шилбүүрийг өргөсөн цагт л хурга хамаагүй ийш тийшээ явахгүй эргээд л ирнэ. Ийм уургатай байвал жороо мориор ч юу хийнэ гэж саналаа. Тэгээд хүний юмыг өөрийн болгож бодоод түүнийг хэрхэн хайрлах хэнд юү гэж хэлэхээ хүртэл бодож хэчнээн ч удаан зогссоныг бүү мэд. Хажуудаа байгаа хүн, машин, хариулж яваа хургаа хүртэл тэр удаа мартаж ухаанд минь ганцхан тэр шилбүүр л эргэлдэж байв. Нэг мэдэх нь хонь, хурганы дуу шуу тавимагц л сая ухаан орж

	— Май энэ шилбүүрээ аваарай гэж сарвайхад миний хажууд байсан хүмүүс алга. Гайхаж харвал Хүрэмийн голыг хэзээ яагаад ч гарчихсан хэрэг юм бэ? бүр тэртээ нарийн хөтлөөр даваад явж байв. Хонь хурга хоёр аль хэдий нь нийлж орхилоо. Тэр ч дүүрсэн хэрэг болжээ. Гэртээ харивал хурганы хошуу нугалж хоньтой нийлүүлээд гэж хэдэн өдөр байтугай бараг сарын ярианд орлоо. Харин өнөөх эрээн уургад уясан эргэдэг төмрийг нь дүүдээ өгөөд, санасандаа хүрч сайхан шилбүүртэй болоход тусалсан, өнөөх чимээгүй алга болдог хоёр орос ахыг бодох тутам эргэж ганц ч болсон уулзах юмсан гэж боддог байж билээ. Би тэр шилбүүрээр гурван жил хурга хариулаад, сургуульд орсон намраа өнөөх шилбүүрээ дүүдээ өгөх болж:

	— Энэ шилбүүрийг орос ах нар өгсөн гэдгийг миний дүү мэдэх шүү дээ. Тэгээд ч хөнгөн гоёын талаар жирийн нэг шилбүүртэй огт ижилгүй юм гэдгийг сайн ухуулж мөн ч их нэр төртэйгөөр шилжүүлэн өглөө.

	Тэгээд би эрдэм ном сурахаар нөхдийнхөө хамт зээрд морио унаад сургуулийн зүг маш баяртай явсан юм. 

ДУРСГАЛ

	 

	1939 оны хавар цаг. Эгийн буурал давааны зүүхэн талд Ботгон гол гэдэг газар малчин Ойровынх хаваржиж байв. Малд явсан Ойров гуай үд дунд гэртээ ирээд:

	— Энээхэн доор Ботгон голд нэг машин эвдэрсэн бололтой, гал хөс, унд цайгүй хоёр орос хүн машиныхаа хажууд сууж байна. Манай энэ замаар өдрийн од шиг хааяа л нэг машин явдаг болохоор хэдий болтол тэгж байх вэ. Тарганхан шиг мах чанаад сайхан цай хий гэж эхнэртээ хэлжээ. Энд ойр хавь, гал түлэх нь байтугай гал асаачихмаар мод байхгүй түлш тун ховор газар тул Ойров гуай хүрэн шараа хөллөж, бараг тэрэг шахам хагалсан хуурай мод ачаад цай хоол бэлтгэн, 

	— Үүнийг аваад машинтай оросууд дээр оч! гээд долоон настай Мэнд хүүгээ явуулжээ. Мэнд хүү явсаар өнөөх машинд ойртох бүр жаахан хүнийрхэж байсан боловч дэргэд нь яваад очжээ. Хоёр орос хүн янз бүрийн төмөр дэлгэж тавиад хоёр гар нь тос болсон сууж байв. Мэнд тэдэнтэй юу ч ярих юм билээ ?

	Таталгаа тайлж хагалсан модоо буулгаж эхлэв. Үг дуугүй түлээ буулгаад эхэлсэн жаал хүүг яах гэж байгаа учрыг нь ололгүй хоёр орос бүр ч гайхав. Дараа нь том ширэн даалингаас савтай халуун цай бараг халуунаараа байгаа чанасан мах хэдэн зэрлэг сонгинын хамт өмнө нь авчирч тавихад хоёр орос сая учрыг мэдсэн бололтой, хөөр найр болцгоов. Удалгүй Мэндийг машиныхаа хажууд зогсоож байгаад гурван хөлтэй дуран аятай юм өмнө нь зоож хар даавуу нөмрөн их л шагайж хараад, нэг юм чад хийлгэн «Одоо болно оо» гэхээр нь Мэнд явах болжээ. Маргааш ирээд цайныхаа савыг аваарай гэж дохиж байгааг Мэнд ойлгожээ. Маргааш нь бага үдийн хирд бас л хоол ундны хамт эргэж ирсэнд хоёр орос бүр хүлээж ядсан бололтой сууж байв. Мэндийн авчирсан хоол, цайнаас ууж идэж аваад явахад бэлтгэв. Өчигдрийн нь зуун задгай эрэг шураг аль хэдий нь эмхлэгдэж хамаг юм жин тан болсныг харвал машин нь өчигдөр ч юм уу? аль өглөө эрт засарсан байжээ. Тэгээд хоёр орос явах болж. Мэндийн гарыг чанга атгаад, гурван жижиг зураг өгчээ. Шаранхуйвтар гарсан тэр зургийг сайтар ажиглаж харвал, өөр шиг нь дагаан хурган малгайтай нэг их танил жаал хүү зогсож байв. Энэ чинь хэн билээ гэж зэрэв харснаа өөрийгөө танин Мэндийн учиргүй гайхан баярлаж байгааг хараад, нөгөө хоёр орос хүний хэрэг нь бүтсэн бололтой машинаа асааж замдаа гарчээ.

	Тэр цагаас хойш хэдийгээр хорин таван жил өнгөрсөн боловч долоон настай байхынхаа гэрэл зургийг харах болгондоо Ботгон голд уулзсан хоёр орос хүн харагдах шиг болж, хээр суусан байтлаа хэрэг болгож зургийг нь буулгаад өгсөн сайхан сэтгэлийг нь үргэлж дурсдаг билээ.

